
५४. पत्र: मणिलाल गांधीको





गाड़ीमें जाते हुए

मंगलवार [८ फरवरी, १९२७][१]





चि॰ मणिलाल,




अब तुम्हें कुछ समाचार दे सकता हूँ। मैं तो सगाई लगभग तय कर चुका हूँ; किन्तु यद्यपि तुमने मुझे सगाई करनेका अधिकार दे दिया है, फिर भी मैं उसका उपयोग नहीं करना चाहता।

इसके साथ सुशीलाका पत्र है। सुशीला ताराबहनकी बड़ी बहन है। वह १९ वर्षकी है। स्वास्थ्य अच्छा है, किन्तु कुछ ऊँचा सुनती है। गुजराती और मराठी जानती है। हिन्दी भी समझ लेती है। बहुत थोड़ी अंग्रेजी भी समझती है। चौथी कक्षातक पढ़ी है। उसका फोटो भी भेज रहा हूँ। वह किशोरलालभाईकी भतीजी है। उसके माता-पिता जीवित हैं। उसे चित्रकला अच्छी आती है और कुछ संगीत भी आता है। हारमोनियम बजा लेती है और गृहकार्यमें कुशल है। उसने अपना यह पत्र किसीकी सहायताके बिना स्वयं लिखा है। तुम दक्षिण आफ्रिकामें विवाह करनेके लिए तैयार हो गये थे यह बात भी मैंने बता दी है। इससे अधिक शुद्ध सम्बन्ध मैं ढूँढ़कर भी नहीं ढूँढ़ सकता था। पहले-पहल यह सुझाव जमनालालजीने ही दिया था। सुशीलाके भाईका[२] ऑपरेशन होनेवाला है। वह स्वस्थ हो जाये तो उसके बाद विवाह ११ मार्चको हो सकता है। उस हालतमें तुम तुरन्त ही रवाना हो सकते हो। किन्तु यदि ऑपरेशन खतरनाक सिद्ध हो तो शोकके कारण विवाह रुक जायेगा।

अब रही तुम्हारी बात। तुम्हारे सम्बन्धमें मैंने यह माना है कि...[३] तुम्हें गर्मी अथवा प्रमेह जैसा कोई रोग नहीं है। मैंने सुशीलासे यह भी कहा है कि...[४]यदि तुम किसी दिन अनीतिके मार्गपर चलने लगो तो वह तुम्हें रोके, और तुम तब भी न रुको तो वह तुम्हें त्याग दे।

अब मुझे तुमसे तुम्हारी सहमतिके साथ यह प्रतिज्ञा चाहिए कि...[५] तुम सुशीलाकी स्वतन्त्रताकी रक्षा करोगे। उसे अपनी सहचरी मानोगे, दासी कदापि नहीं। अपने शरीरके समान ही उसके शरीरकी भी रक्षा करोगे। उसकी इच्छाके विरुद्ध अपनी विषय-वासनाकी पूर्ति नहीं करोगे; अपितु उसकी सहमतिसे ही विषयोपभोग करोगे। मैं तो यही सलाह दूँगा कि तुम अपने विषयभोगको मर्यादित रखना।


तुम्हारे गुणोंका वर्णन करते हुए मैंने उसे बताया है कि तुम सरल, उदार और प्रेमाल हो तथा तुम्हारा हृदय सेवाभाव और देशप्रेमसे परिपूर्ण है।

	↑ गांधीजी अकोलासे ८ फरवरीको रवाना हुए थे। देखिए "पत्रः मीराबद्दनको", ७-२-१९२७।

	↑ शान्तिलाल मशरूवाला।

	↑ यहाँ कुछ पंक्तियाँ छोड़ दी गई हैं।

	↑ यहाँ कुछ पंक्तियाँ छोड़ दी गई हैं।

	↑ यहाँ कुछ पंक्तियाँ छोड़ दी गई हैं।

